
КОМИ РЕСПУБЛИКАСА ПРАВИТЕЛЬСТВОЛÖН ШУÖМ

Коми Республикаса йöзлы отсöг сетан агентство йылысь

Коми Республикаса Оланподувлöн 90 статьяса мöд юкöнысь 7 пункт, "Коми Республикаса олöмö пöртысь власьт органъяс йылысь" Коми Республикаса Оланпаслöн 18 статьяса 2 юкöнысь 7 пункт, "Коми Республикаса олöмö пöртысь власьт органъяслöн тэчас йылысь" Коми Республикаса Оланпаслöн 1 статьяса 4 юкöнысь 4 пункт серти Коми Республикаса Правительство шуис:

1. Вынсьöдны Коми Республикаса йöзлы отсöг сетан агентство йылысь положение содтöд серти.

2. Коми Республикаса йöзлы отсöг сетан агентство пырö Коми Республикаса йöзлысь дзоньвидзалун видзан да отсöг сетан министерство веськöдлöм улö.

3. Коми Республикаса йöзлы отсöг сетан агентстволы лэдзны босьтны веськöдлысьöс кык вежысьöс.

4. Урчитны Коми Республикаса йöзлы отсöг сетан агентстволысь медыджыд штат лыд 52 мортысь могмöдысьясöс артавтöг.

5. Тшöктыны Коми Республикаса государственнöй эмбурöн веськöдлöм да вöдитчöм кузя Коми Республикаса олöмö пöртысь власьт органлы 2005 вося февраль1 лунöдз индöм ногöн вуджöдны Коми Республикаса удж да йöзлы отсöг сетан министерстволöн оперативнöй веськöдлöм улысь эмбурсö Коми Республикаса йöзлы отсöг сетан агентствоö. 

6. Тайö шуöм олöмö пöртöм бöрся видзöдны Коми Республикаса йöзлысь дзоньвидзалун видзöм да отсöг сетöм кузя министр С.Г.Кравчуклы.

Коми Республикаса Юралысь                                                     В.Торлопов

Сыктывкар

2004 вося декабр 24 лун

248 №

Вынсьöдöма

Коми Республикаса Правительстволöн

2004 во декабр 24 лунся 248 №-а шуöмöн

(содтöд)

Коми Республикаса йöзлы отсöг сетан агентство йылысь 

положение

I. Панас

1. Коми Республикаса йöзлы отсöг сетан агентство (водзö – Агентство) лоö Коми Республикаса олöмö пöртысь власьт органöн, кодi олöмö пöртö йöзлы отсöг сетан юкöнын государствосянь услугаяс сетан удж, тшöтш и Коми Республикаын йöзлы социальнöй гарантияяс сетöм, мый индöма Россия Федерацияса да Коми Республикаса законодательствоöн, да Россия Федерацияса субъектъяслöн олöмö пöртысь власьт органъяслöн компетенцияын йöзöс социальнöя могмöдöм. 

2. Агентство пырö Коми Республикаса йöзлысь дзоньвидзалун видзан да отсöг сетан министерство веськöдлöм улö.

3. Агентство аслас уджын мыджсьö Россия Федерацияса Оланподув, федеральнöй оланпасъяс да Россия Федерациялöн мукöд нормативнöй правовöй акт, Коми Республикаса Оланподув, Коми Республикаса оланпасъяс да Коми Республикаса мукöд нормативнöй правовöй акт, а сiдзжö тайö Положение вылö. 

4. Агентство вöчö ассьыс уджсö кыдз ас кежас, сiдз и индöм ногöн федеральнöй олöмö пöртысь власьт органъяскöд, олöмö пöртысь власьтлöн федеральнöй органъяслöн территориальнöй органъяскöд, Коми Республикаса государственнöй власьт органъяскöд, меставывса асвеськöдлан органъяскöд, общественнöй котыръяскöд, а сiдзжö мукöд организацияяскöд йитöд кутöмöн.

5. Агентство лоö юридическöй кывкутысьöн, сылöн эм аслас баланс, законодательствоöн индöм пöрадок серти восьтöм тшöтъяс, Коми Республикалöн государственнöй канпаса да коми да роч нима аслас печать да бланкъяс, мукöд печать, штамп да бланк.

6. Агентстволы сьöмыс воö Коми Республикаса республиканскöй бюджетысь.

7. Агентствоыс Сыктывкарын, Интернациональнöй уличаса 174-öд керкаын.

II. Агентстволöн медшöр могъяс

8. Агентстволöн медшöр могъяс:

1) олöмö пöртны Коми Республика социальнöя сöвмöдан öтувъя мытшöдъяс решайтöм кузя государственнöй политика;

2) котыртны Коми Республикаын йöзлы социальнöй гарантияяс сетöм, мый индöма Россия Федерацияса законодательствоöн да Коми Республикаса законодательствоöн;

3) Россия Федерация субъектъяслöн государственнöй власьт органъяслы федеральнöй оланпасъясöн индöм социальнöя доръян мераяс сетöм кузя Россия Федерацияöн вуджöдöм полномочиеяс юкöнын Коми Республикаса законодательство да Россия Федерацияса законодательство серти социальнöя дорйыны олöма гражданаöс да вермытöмъясöс, пикö воöм гражданаöс, сы лыдын бать-мамтöм челядьöс, эновтöм челядьöс, бать-мам дöзьöртöг кольöм челядьöс, уджвывса ветеранъясöс, йöзöс, кодъяс уджалiсны 1941-1945 воясын Айму вöсна тыш кадö тылын, челядя семьяясöс (сы лыдын уна челядя семьяясöс), политическöй репрессияын жертваясöс, а сiдзжö сетны государствосянь социальнöй отсöг гöля олысь гражданалы, нуöдны социальнöя доръян мераяс мукöд категория гражданалы;  

4) котыртны Коми Республикаса йöзöс социальнöя могмöдöм.

III. Медшöр удж

9. Агентстволы сылы урчитöм могъяс серти колö вöчны татшöм медшöр удж:

1) збыльмöдны Коми Республикаса олöмö пöртысь власьт органкöд öттшöтш йöзлы отсöг сетан да йöзлысь олöмсö да чöжöссö бурмöдан öтувъя мытшöдъяс видлалöм кузя государственнöй политика; 

2) дасьтыны республикаын йöзлöн öнiя социальнöй олöм йылысь да сiйöс бурмöдöм йылысь информационно-аналитическöй гижöдъяс (докладъяс);

3) öти ног вöдитчыны законодательствоöн индöм компетенцияын Коми Республика пасьталаын Агентстволы инман юалöмъяс кузя нормативнöй правовöй актъясöн; 

4) сетны меставывса асвеськöдлан органъяслы организационно-методическöй отсöг Агентство компетенцияö пырысь юалöмъяс кузя;

5) могмöдны Агентстволöн компетенцияын юалöмъяс кузя юöрöн;

6) индöм ногöн дасьтыны да сетны юöртан, справочнöй материалъяс;

7) лöсьöдны законодательствоöн артыштöм компетенцияын да индöм ногöн йöзлы социальнöй отсöг сетан мераяс йылысь, Коми Республикаса законодательствоöн индöм сьöм содтöдъяс йылысь, а сiдзжö найöс сетан система бурмöдöм кузя вöзйöмъяс;

8) участвуйтны условиеяс лöсьöдöмын, медым могмöдны корöмъяссö челядя семьяяслысь государствосянь уна сикас отсöгын;

9) индöм ногöн котыртны да сöвмöдны йöзöс социальнöя могмöдан учреждениеяслысь сеть, могмöдны налысь уджсö координационно-методическöя;

10) лöсьöдны государствосянь отсöг виччысьысь йöзöс доръян адреснöй торъя система;

11) могмöдны Коми Республикалöн ведомствоувса стационарнöй государственнöй учреждениеясын олöма гражданаöс, ветеранъясöс да вермытöмъясöс социально-бытöвöя, медицинскöя;

12) котыртны индöм ногöн да аслас компетенцияын, мый артыштöма законодательствоöн, олöмаяслысь, ветеранъяслысь, неминуча да ядернöй испытаниеяс дырйи радиация улö веськалöм гражданалысь, торъя риска удж вöчысьяслысь, реабилитируйтöмъяслысь да политическöй репрессия улö веськалöмъяслысь, фашизмлöн вöвлöм тыр арлыдтöм узникъяслысь да налöн семьяö пырысьяслысь, воинскöй мог збыльмöдiгöн усьöм гражданалöн семьяö пырысьяслысь  шойччöм да дзоньвидзалун ёнмöдöм;

13) Россия Федерация субъектъяслöн государственнöй власьт органъяслы федеральнöй оланпасъясöн индöм социальнöя доръян мераяс сетöм кузя Россия Федерацияöн вуджöдöм полномочиеяс юкöнын Коми Республикаса законодательство да Россия Федерацияса законодательство серти социальнöя дорйыны олöма гражданаöс да вермытöмъясöс, пикö воöм гражданаöс, сы лыдын бать-мамтöм челядьöс, эновтöм челядьöс, бать-мам дöзьöртöг кольöм челядьöс, уджвывса ветеранъясöс, йöзöс, кодъяс уджалiсны 1941-1945 воясын Айму вöсна тыш кадö тылын, челядя семьяясöс (сы лыдын уна челядя семьяясöс), политическöй репрессияын жертваясöс, а сiдзжö сетны государствосянь социальнöй отсöг гöля олысь гражданалы, нуöдны социальнöя доръян мераяс мукöд категория гражданалы;  

14) индöм ногöн сетны вермытöмъяслы олан жыръясö да социальнöй инфраструктура объектъясö пырöм могысь позянлун кузя вöзйöмъяс;

15) индöм ногöн артавны, уна-ö ковмас сьöмыс быд сикас категория гражданалы социальнöй отсöг сетöм кузя нормативнöй правовöй актъяс олöмö пöртöм вылö, экономика боксянь подулавны йöзлы государствосянь уна сикас социальнöй отсöг сетöм кузя вöзйöмъяс;

16) индöм ногöн сьöмöн могмöдны Коми Республикалöн ведомствоувса государственнöй учреждениеяс;

17) видлавны да вынсьöдны индöм ногöн Коми Республикалöн ведомствоувса государственнöй учреждениеяслысь рöскод смета, отчёт да баланс;

18) индöм ногöн збыльмöдны Коми Республикалöн ведомствоувса государственнöй учреждениеяслысь финансово-хозяйственнöй удж кузя прöверкаяс;

19) индöм ногöн участвуйтны йöзöс социальнöя доръян юкöнын ортсы экономикаса йитöдъясын да ёртасьöмын;

20) отсавны котыртны йöзöс социальнöя доръян системаын уджалысьясöс дасьтöм, выльысь велöдöм да налысь тöдöмлунъяс содтöм могысь удж;

21) Агентство компетенцияын котыртны да видзöдны, кыдзи видлалöны гражданалысь вöзйöмъяс, шыöдчöмъяс да норасьöмъяс да  примитöны йöзöс ас сёрниöн; 

22) вöчны индöм ногöн Агентствоын да Коми Республикалöн ведомствоувса государственнöй учреждениеясын мобилизационнöй дасьлун кузя удж; 

23) котыртны Агентство компетенцияö пырысь юалöмъяс кузя семинаръяс, конференцияяс да мукöд мероприятие;

24) видзны Россия Федерацияса законодательство да Коми Республикаса нормативнöй правовöй актъяс серти юöртана ресурсъяс;

25) вöчны законодательство серти мукöд удж.

IV. Агентстволöн правояс

Индöм могъяс да удж серти Агентство вермö:

1) донъявны, кыдзи пöртсьöны олöмö Агентство компетенциялы инман юалöмъяс кузя федеральнöй оланпасъяс да Россия Федерацияса мукöд нормативнöй правовöй акт, Коми Республикаса оланпасъяс да Коми Республикаса мукöд нормативнöй правовöй акт; 

2) пыртны Коми Республикаса йöзлысь дзоньвидзалун видзан да отсöг сетан министерствоö Агентство компетенцияö пырысь юалöмъяс кузя вöзйöмъяс, сы лыдын федеральнöй законодательство да Коми Республикаса законодательство серти правовöй актъяс лöсьöдöм кузя вöзйöмъяс; 

3) индöм ногöн корны да босьтны уджсö вöчöм могысь государственнöй власьт органъяслысь, меставывса асвеськöдлан органъяслысь да организацияяслысь колана юöр;

4) индöм ногöн волыны Коми Республика мутасын меститчöм да уджалан организацияясö ассьыс полномочиеяссö збыльмöдöм могысь;

5) Коми Республикаса йöзлысь дзоньвидзалун видзан да отсöг сетан министерствокöд сёрнитчöм серти индöм ногöн лöсьöдны Агентство бердын координационнöй да консультативнöй органъяс (комиссияяс, уджалан группаяс, сöветъяс да мукöд);

6) гöгöрвоöдны юридическöй кывкутысьясöс да торъя йöзöс Агентство компетенциялы инмысь юалöмъяс кузя.

V. Агентстволысь удж котыртöм

10. Агентствоöн веськöдлö юрнуöдысь, кодöс Коми Республикаса йöзлысь дзоньвидзалун видзöм да отсöг сетöм кузя министрлöн вöзйöм серти чинö индö да чинысь мездö Коми Республикаса Юралысь.

Агентствоöн юрнуöдысь персональнöя кывкутö Агентстволы сетöм могъяс да удж олöмö пöртöм вöсна.

Агентствоöн юрнуöдысьлöн эм кык вежысь, кодъясöс Коми Республикаса йöзлысь дзоньвидзалун видзöм да отсöг сетöм кузя министрлöн вöзйöм серти чинö индö да чинысь мездö Коми Республикаса Юралысь.

11. Юрнуöдысь:

1) юклö могъяс юрнуöдысьöс вежысьяс костын;

2) сетö Коми Республикаса йöзлысь дзоньвидзалун видзöм да отсöг сетöм кузя министрлы:

а) Агентство компетенцияö пырысь юалöмъяс кузя Коми Республикаса нормативнöй правовöй акт балаяс, медым пыртны найöс Коми Республикаса йöзлысь дзоньвидзалун видзан да отсöг сетан министерствоöн индöм ногöн Коми Республикаса Юралысьлы да Коми Республикаса Правительстволы видлалöм вылö; 

б) Агентствоын уджалысьяслöн медуна лыд да удждон фонд йылысь, сылöн тэчас да штат йылысь вöзйöмъяс;

в) Агентство уджлысь быд вося план бала да водзö вылö петкöдлан лыдпасъяс, а сiдзжö найöс олöмö пöртöм йылысь отчёт;

г) Агентстволöн структурнöй юкöдувъясса веськöдлысьясöс чинö индöм да чинысь мездöм йылысь вöзйöмъяс; 

д) Коми Республикаса республиканскöй бюджет лöсьöдöм да Агентство сьöмöн могмöдöм кузя вöзйöмъяс;

3) вынсьöдö Агентстволысь тэчас да штатнöй расписание, мый сöгласуйтö Коми Республикаса йöзлысь дзоньвидзалун видзöм да отсöг сетöм кузя министркöд нормативнöй тшöктöмъяс серти да Коми Республикаса Правительствоöн урчитöм медуна уджалысь да удждон фонд серти, а сiдзжö Коми Республикаса республиканскöй бюджетын лöсялана финансöвöй во кежлö артыштöм сьöм весьтö Агентство видзöм вылö рöскод смета;

4) Агентстволöн структурнöй юкöдувъясса веськöдлысьяслысь индö могъяс да урчитö кывкутöм;

5) аслас компетенцияын законодательство серти лэдзö Агентстволöн уджö пырысь юалöмъяс кузя, а сiдзжö Агентстволöн пытшкöсса удж котыртöм кузя приказъяс да тшöктöмъяс; 

6) босьтö удж вылö да мездö уджысь Агентствоын уджалысьясöс, кырымалö, вежлалö да дугöдö накöд уджалан сёрнитчöмъяс;

7) законодательство серти вöдитчö Агентстволы урчитöм сьöмöн да эмбурöн сы мында, мыйта артыштöма лöсялана финансöвöй во кежлö Коми Республикаса республиканскöй бюджетын;

8) вынсьöдö Агентстволöн структурнöй юкöдувъяс йылысь положениеяс, Агентствоын уджалысьяслы чина инструкцияяс; 

9) индöм ногöн решайтö, Агентствоын уджалысьяс пиысь кодöс чирыштны дисциплина торкалöмысь да кодöс ошкыны;

10) доверенносьттöг петкöдлö Агентствоöс государственнöй власьт органъяскöд, меставывса асвеськöдлан органъяскöд да организацияяскöд йитöдын, ёрдын, сетö дöверенносьт, восьтö законодательствоöн индöм пöрадок серти Агентстволысь тшöтъяс, вöчö законодательствоöн артыштöм сделкаяс, сы лыдын кырымалö сёрнитчöмъяс, да мукöд юридическöй удж;

11) законодательство серти видлалö государственнöй служба йылысь юалöмъяс, мый йитчöма Агентствоын государственнöй служба мунöмкöд;

12) индöм ногöн лöсьöдö Коми Республикалöн йöзлысь дзоньвидзалун видзан да отсöг сетан министерствоса Почёт грамота сетöм вылö вöзйöм; 

13) вынсьöдö Агнтстволысь удж регламент;

14) законодательство серти вöчö мукöд полномочие.

12. Агентство нимсянь Агентство юрнуöдысьöс вежысьяс уджалöны Агентство юрнуöдысьöн индöм правояс да могъяс серти дöверенносьттöг. Юрнуöдысь кö абу сы вöсна, мый сiйö отпускын, командировкаын, висьö да с.в., сiйöс вежö да тырвыйö вöчö сылысь полномочиеяссö юрнуöдысьлöн решение серти юрнуöдысьöс вежысьысь öтиыс.

исп. Исакова

